
ЭПОСТЫҚ ЖАНРЛАРДАҒЫ МИФТІК КЕЙІПКЕРЛЕР ҚЫЗМЕТІ: 
МЫСТАН КЕМПІР МЕН ЖАЛМАУЫЗ 

Аңдатпа. Мақалада қазақ фольклорының ертегі, эпос жанрларында 
кездесетін мифтік кейіпкерлер атқаратын қызметіне, сюжеттегі 
кеңістігіне қарай бөлініп жан-жақты талданады. Осыған байланысты 
мифтік кейіпкерлердің оқиға желісінде сипатталатын мекендері де 
ескерілді. Архаикалық эпостарда жиі кездесетін жалмауыз, мыстан кемпір, 
қара дәу образдары сараланады.  

Тірек сөздер: фольклор, миф, мифтік кейіпкерлер, эпос, көне эпос, 
батырлық жыр, бейне, функция 

 
Фольклорда мифтік кейіпкерлерді екі түрге бөліп, мифтерден бастау 

алатын мәдени қаһарман және ертегі, көне эпостарда кездесетін алып, 
жалмауыз, мыстан кемпір, қара дәу т.б. қарастырылатыны белгілі. Зерттеулер 
нәтижесі көрсеткендей, мәдени қаһарман әлемді қалыптастырушы, 
қорғаушы, дамытушы құдіретіне ие. Алайда, оның қызметінің өзі тарихи 
өзгерістерді басынан өткерген. Фольклорлық шығармаларға негіз болған 
«мифтік дәуір», «мифтік уақыт», «мифтік кеңістік» ұғымдары адамзат 
баласының алғашқы ой-танымының көрінісі ретінде бағалы. Онда алғашында 
адам мен табиғат бөлінбейді, біртұтас түсініледі. Демек бұл кезеңде адамнан 
аң-құс, табиғаттан адам жаратылып жатады. Ал адамның өзін табиғаттан 
бөлектеп, ерекшелігін тани бастаған, табиғат сырын түсінуге ұмтылып, 
сауалына жауап іздей бастаған кезеңнен бастап «жаратушы» тұлғасы пайда 
болған. Әрине, ол біздің қазіргі түсінігімізден көп алшақ. Себебі, дүние жүзі 
халықтарының көбіне ортақ жайт: дүниенің адамнан әлдеқайда бұрын пайда 
болғандығы жайындағы түсінік. Олардың басым көпшілігінде алғашқы дүние 
сипаттары (түпсіз тұңғиық, шым-шытырық әлем, шексіз ғалам, телегей теңіз, 
қараңғылық) ұқсас болып келеді.  

Қызметіне қарай мифтік кейіпкерлерді жағымды және жағымсыз, ал 
кеңістік бойынша аспан әлемі (жоғарғы кеңістік), жер үсті әлемі (орта 
кеңістік), жер асты әлемі (төменгі кеңістік), су әлемі (су асты кеңістігі) деп 
бөліп қарастыруға тырыстық. Эпостардағы мифтік кейіпкерлерге жеке-жеке 
тоқталып өтейік. Фольклор жанрларында кездесетін кейіпкерлердің бір түрі – 
алыптар деп аталады. Түркі фольклорындағы алыптар деп тау көтерген 
Толағайды, Алаңғасарды, тауға айналған Жеке батыр, Жасыбайларды 
атайды. «Манас» жырында дәулер өте көп аталады. Мұнда, тіпті, жау 
адамдар да «дәу» деп аталған (Жолой, т.б.)» [1, 212 б.]. Алып адам ұғымы 
әлем мифологиясында, антикалық аңыздарда, көне гректерде, тау 
халықтарында, грузиндерде, алтайлықтарда, башқұрттарда да бар. 
Алтайлықтар фольклорындағы Сартақпайдың бейнесі Толағайлармен ұқсас 
келеді. Ол да дене бітімінің өзгешелігімен, қара күшімен ерекшеленеді. 

Грузиндерде бұлар «дев» деп аталса, тау халықтары осетиндер «уаги» деп 
атайды. Осылардың ішіндегі мифтік алыптарға жақыны көне грек 
мифологиясындағы алыптар. Олардың бірі Зевстің адамнан туған ұлы Геракл, 
аспанды иығымен тіреп тұрған Атлант немесе су билеушісі Посейдон мен 
жер билеушісі Геядан туған Антей. Грек мифологиясындағы оқиғалар 
алуандығы бұларға өзара күш сынастырып та көреді. Онда Гераклмен 
алысқан Антейдің әлсіз тұсы аяғы жер˗анадан ажыраса әлсірейтіні. Осы 
себепті де күштері тең қос алыптың бірі жеңіліс табады.  

Алтайлық Сартақпай бейнесі халық мүддесі үшін күрескер ретінде 
ашылады. Мұнда оның Толағай бейнесімен типологиялық ұқсастығын 
байқаймыз. Толағай жұт келген, қуаңшылық орнаған елін құтқармаққа 
сапарға аттанады. Ондағы мақсаты мәңгі жауыны арылмайтын, жасыл 
желекті, жайлы етекті алып тауды әкелу болады. Ақырында тауды көтеріп 
келген алып бала елге жеткенде аяғының астындағы жануарды басуға аяп, өзі 
өлім құшады. Бірақ, ерлікке толы еңбегі еш кетпей, халық қуаңшылықтан 
құтылады. 

Міне, осындай алыптар бейнесі көне эпостарда мол кездеседі. Оларды 
бірде таусоғар, бірде дәу, енді бірде алып бітіміне байланысты тау деп 
жырлайды. Мәселен, «Дотан Құбақанбайұлы» жырының мәтініне назар 
аударайық: 

                          Келеді неше қабат таудан асып,  
                          Бар Құдай жапан түзден нәсіп шашып.  
                          Келе жатса, үш биік, сүмбіл шырпы  
                          Алдында төбенің тұр қатарласып. 
                          Ол тауға жетелік деп аяңдайды,  
                          Жүруден, аслан, жанын аянбайды.  
                          Шетіндегі екі тау қимылдап тұр,  
                          Қорыққаннан қасына таянбайды.  
                          Дотанның жібереді жалғыз өзін,  
                          Айтқан соң, қайырмады жолдас сөзін.  
                          Қол бұлғап, жолдастарын шақырады,  
                          Үш тауға өзі барып жақындады. 
                          Ол тауларға Ер Дотан сәлем берді,  
                          Алдына жетіп барып жөн сұрады.  
                          Сәлемін жақсы құптап алады енді,  
                          Жолдастары қасына барады енді.  
                          – Қалай, – деп, – қоқаң-қоқаң еткендерің?  
                          Таулардан мәні-жайын сұрады енді [2, 122 б.]. 
Мұндағы «тау» деп отырғаны табиғи қалыптағы зеңгір шыңдар емес, 

мифологиялық түсініктен туған «жанды» таулар, яғни, таудай алыптар, 
керемет күш иелері. 

Сол секілді «Мұңлық, Зарлық» жырында да Қарадәу есімді кейіпкер бар. 
Ол дәудің қасында шайтаны еріп жүреді деп сипатталады. Өзі керемет күшті, 
алып болып келеді және адамның қызына ғашық. Күлмес ханның қызы 
Құралай сұлудың Мұңлыққа ұзатылатынын шайтаны біліп қойып, бір түнде 
алып қашады. Ол дәудің алыптығы сонша үйінің түңлігі таудай көрінеді. 
Жырда бұл былай суреттеледі:  

                     Келе жатса Зарлық хан,  
                     Ойнақтап тұрған алдында  

                     Бір биік тауды көреді. 
Әлқисса, Зарлық ойлады: «Бұ жақтың тауы көшіп жүреді екен, бір таудың 

астында қалып өлемін бе», деп қараса, бұл тау Қарадәудің үйінің түңлігі екен, 
дәу демін алса шошаңдап тұрған [2, 52 б.]. Яғни, «түңлігі осындай болса» 
деген тыңдарман Қарадәудің өз кейпін елестете бастайды. Ендеше, дәудің 
сипатына көз салайық: 

«Анда Зарлық батыр атын қызға ұстата салып, өзі үйге кіріп келеді. 
Қарадәу ұйықтап жатыр екен. Жүгіріп үстіне шықты, оянбады. О жақ, бұ 
жағына қарады. Көрдікем дәудің шоқпары босағада тұр екен. Оны алып дәуді 
басқа ұрды. Анда дәу көзін ашып қарады.  

– Ей, бала! Мені неге ұрасың, сенің ұрғаның шыбынның шаққаны құрлы 
болмады ғой, – дейді. Анда Зарлық айтты:  

– Мен сені өлтірем, – дейді. Дәу айтты:  
– Мені өлтірер болсаң, әуелі менің бір аяғымменен күрес. Аяғымды 

көтеріп тұрайын. Аяғымды жерге басып тигізсең, сенімен күресейін. 
Аяғымды жыға алмасаң, ұйқымды бұзбай, жөнел! – дейді» [2, 52 б.].  

Мұндай гиперболалық суреттеулер қаһармандық эпостарда да ұшырасады. 
Десек те, бұл жаудың дені бөлек. Өйткені мұндағы Қарадәу адам боп туылған 
алып ретінде суреттелмейді. Ол адамдардан жырақта тұрады және 
шайтандарды жолдас етеді. Қарсыластары мифтік кейіпкерлер болғандықтан 
ба, Зарлық батырдың бейнесі, оның батылдығы, ерлігі одан сайын ашылады. 

Көне эпостарда ғана емес, жалпы мифтік жағымсыз кейіпкерлердің бірі 
«мыстан кемпір» дедік. Мыстан кемпір әрқашан заты әйел, ақылы ерек, 
айласы бөлек жаратылыс болып суреттеледі. Ол адам кейпінде де, жалмауыз 
кейпінде де көріне алады. Қаһармандық эпостарда да мыстан бейнесі бар. 
Ондағы айырмашылық мыстанның үш басты немесе жеті басты жалмауызға 
айнала алмайтындығында. Көне эпостардағы мыстан түрлі кейіптерге ене 
алады. Батырлық жырларда мыстан кемпір тек асқан айласымен, аңғал 
батырды алдап омақастырумен ғана танылса, көне жырларда ол өте алып күш 
бейнесінде суреттеледі. Бұдан көне эпостарда туған мифтік кейіпкердің 
уақыт өте келе шындыққа жанаса түскенін, мифтік белгілерінен арылғанын 
көреміз. Осындағы «мыстан» бейнесі кейінгі қаһармандық эпостарға көне 
дүниетанымдық уақыттардан өшпей келген көне кейіпкер. Десек те, 
архаикалық «Мұңлық, Зарлық» жырындағы «...мыстан да ертегілік 
сипатынан бірсыпыра арылып, нақтылы қастандық иесі бейнесіне анағұрлым 
жақындаған». Мұндағы мыстанның мифтік келбеті ашылмағанымен, 
«...бейнесі шексіз жамандықтың, зұлымдықтың жиынтығындай, жан 
шошырлық болып сомдалған» [3, 80-81 б.]. 

«Мыстан» бейнесі ерте кездегі анаеркі (матриархат) дәуірінің рухани 
мұрада көрініс алған сарқыншағы, бір кездерде тұтас қауымға билік 
жүргізген әйелдердің атаеркі дәуірінде жағымсыз кейіпке ауысқан бейнелері 
деп тапқан ғалымдар қарасы өте көп. Төл әдебиетіміздегі бұл пікірдің бір 
қолдаушысы Р.Бердібаев. Ғалымның «Қазақ эпосы» еңбегіндегі «Көне эпос» 
тарауындағы мына бір жолдарға назар аударайық: «Құламергенде» 
стадиялық жағынан матриархат дәуірінің нышанын елестететін қабаттар бар. 
Бұл, әсіресе, «дүниенің жамандықпен түбін тескен» Құртқа есімді кемпір 
бейнесінен аңғарылады. Мыстан кемпірдің «ақылымен» Құламерген 
семьясының алай˗түлейі шыққанын көреміз. Ол мергеннің сұлу әйелі 

Күнайымды азғырып, теріс жолға түсіреді, Булгар шаһарының ханына 
зымиян кеңес беріп, бәлені бастаушы болады» [3, 68 б.]. 

Енді, эпостардағы мыстан бейнесін назар аударайық. Көп жыр мен 
аңыз˗әпсаналарды оқи отырып бір нәрсеге көзіміз жетті. Ол – қартайған қара 
кемпірдің өзінің әлденедей бір ақылына, қылған қызметінің ақысына немесе 
ұстап, өлтірмекші болған адамының жанын аман қалдыру үшін ұл бала 
сұратуы. Ол мыстан кемпір болуы мүмкін немесе жалмауыз кемпір деп 
суреттелуі мүмкін, маңызды емес. Бастысы бұларға тән сарын біреу. Ол – ұл 
бала сұрату. Мәселен, «Құламерген» жырына назар аударайық: 

Жиып ап тамам халқын ақылдасты,  
Ұйғарып һәр нәрсеге жақындасты.  
Дүниенің жамандықпен түбін тескен  
Бір кемпір сонда отырып тақылдапты. 
– Әй, патша, мен сөйлейін саған, – дейді, 
Не нәрсе екеніні табам, – дейді.  
Тілегім дүниедегі менің осы  
Некахлап ұғылың қоссаң маған, – дейді [2, 76 б.]. 
Мұнда сөз болып отырған оқиға Бұлғар шаһарының ханы балықшы әкеліп 

сыйға тартқан алтын шаштың не екенін білмей, жұртын жиып ақыл˗кеңес 
сұрауы. Сонда ел білмеген ғажайып дүниенің мәнісін бір жаман кемпір 
айтамын дейді. Тек, ақысына ұлыңды маған қос деп талап қояды. Мұндай 
оқиғалар желісін «Ер Төстіктен», «Алтын сақадан» көреміз. Мәселен, «Алтын 
сақа» ертегісінде суда жүзіп жүрген өкпені таяғымен түртем деп байдың басы 
бәлеге қалады. Өкпе демде жалмауызға айналып, байды буындыра кетеді. Бай 
шыбын жанын арашаламаққа қора˗қора қойын ұсынса алмайды, үйір˗үйір 
жылқысын ұсынса алмайды. Енді қайтсем тірі қалам дегенінде жалмауыз 
байдың жалғыз ұлын сұратады.  

Десек те, мыстанның өзге бір кейпін «Мұңлық, Зарлық» жырынан көреміз. 
Мұндағы мыстанның тілегені тіллә (ақша) екені анық. Қай фольклорлық 
шығарманы алсақ та ондағы мыстан ел білмейтін дүниенің бәрінен хабардар 
болады, ақылы бөлек келеді. Қара халықты да, ханды да алдап соға алады. 
Мыстан кемпірлер қара халықпен жымдасып өмір сүретіні де олардың 
бейнесіне керемет үйлесетін қасиеттері. Оларды жалмауыздан ерекшелейтін 
қасиеттерінің бірі осы. «Мұңлық, Зарлықта» да ел болып, жұрт болып 
мәнісіне жетпеген кереметтің сиқырын таппаққа мыстанға жүгінеді:  

«Әлқисса, анда патша айтады: – Бұ не деген қалта, мұның толатұғын лажы 
бар ма екен? – деп жұртқа жар салды. Һешкім мәнісін білмеді. Сол уақытта 
үш жүз елу жасқа келген, ыстық ішкен, сұйық тышқан, қабағы тырысқан, 
көрінгенмен ұрысқан, тізесіне шекпені жетпеген, басынан жаманшылық 
кетпеген, кенеп дамбалы к..іне қатқан, өзін туғаннан Құдай атқан, бір 
жақсылық көрмеген, тілеуін Құдай бермеген бір Мыстан деген кемпір айтты: 
– Патша менің хақымды берсе, мен қалтаны толтырып беремін, – депті. 
Патша хақысын береді. Кемпір келіп жерден бір қысым топырақ алып қалтаға 
салып еді, анда қалта тасып төгіліп, көшеге сыймай кетті» [2, 21 б.]. 

Байқауымызша, жырда мыстанның сипаты «дүниенің жамандықпен түбін 
тескен» деп келеді. «Құламерген» жырында да осындай сипат алған мыстан 
дәл солай суреттелгенімен, жыр кейіпкерлері, халық ол туралы көп хабардар 
емес. Себебі, «дүненің жамандықпен түбін тескен, өзін туғаннан Құдай 

атқан» мыстанның кім екенін басында білсе, Шаншархан оның ақылына 
жүгінбес еді.  

Енді, ары қарай мыстан бейнесі ашыла түседі. Өздері ақыл таппаған, 
алайда арам пиғылдары мыстаннан бір мысқал кем емес ханның алпыс әйелі 
шығармадағы шешуші іс˗әрекеттердің біріне сеп болады. Қарайық: «Ендігі 
сөзді алпыс қатыннан естіңіз. Қатындар жиылып кеңес қылып, мыстанды 
шақырып алып айтты: – Ей, ене, патша біздерге жолаушыға ұқсап алпыс 
күнде бір түнеп жүруші еді. Енді мына қатын бала тапқан соң біздер 
қатындықтан қаламыз ғой. Бұған ақыл тауып баласын жоғалтыңыз, – деп, 
алпыс табақ тіллә берді. Анда кемпір мақұл көріп, «бұның лажын табам» 
дейді. Бір күні қатын толғатқанда кемпір келіп бетіне бір дем салып қойып 
еді, Қаншайым талып жығылып қалды. Анда кемпір иттің екі күшігін алып 
келіп, Қаншайымның ішін тартты. Бір ұл, бір қыз туды. Ұлдың алтын айдары 
болды, қыздың күміс айдары болып туды. Кемпір екі күшікті 
[Қаншайымның] етегінің астына салып, баласын қатындарға алып келді. 
Қатындар айтты: – Ене, не қылсаң [да], өзің қыл, – деді» [2, 19 б.]. 

Мыстан ғажайып күштерге ие, сиқырдың түр-түріне қанық. Ол Қаншайым 
байқамас үшін дем салып, есін жоғалтады. Дем салып, бәрін қалпына да 
келтіретін мыстан ғана: 

«Әлқисса, мыстан кемпір алпыс қатын билән Қаншайымның үстіне келеді. 
Келіп көрсе, өкпесі зорға соғады. Астында екі күшігі жатыр. Кемпір бетіне 
бір дем салып қойып еді, Қаншайым басын көтеріп алады. Қатындар «ит 
баласын тапты», деп, бетіне түкіріп, кете береді» [2, 21 б.]. 

«Мұңлық, Зарлықтағы» мыстан да, «Құламергендегі» мыстан да әрқашан 
оқиғаның дамуына, батырдың іс-әрекетіне, отбасын қорғау мақсатында 
жасаған ерлігіне себепші болып отырады. Мәселен, Зарлық бейнесінің 
шыңдалуын, ашылуын оның ұзақ сапарымен байланыстырсақ, осы сапарға 
батыр қарындасы Мұңлықтың бәленбай айшылық жолдағы бір елден 
«ат˗тон» әкеліп бер деген болмашы уәжімен аттанды. Ал, Мұңлықты осыған 
азғырған мыстан боп шыға келеді. 

Ал, «Құламергенде» аңшының әйелі Күнайымды азғырушы да, Бұлғар 
ханына желік беруші де мыстан. 

Шығармалардағы, эпостардағы мифтік кейіпкер мыстандардың өзге 
жағымсыз құбыжықтардан ерекшеленуі оқиғаның дамуына себепші 
болуында екенін атап көрсеткен жөн. Ол классикалық қаһармандық 
эпостарда да кездесетін жалғыз мифтік кейіпкерлердің бірегейі екенін 
жоғарыда айттық. 

Жоғарыда аталып, талданған мыстан бейнесімен ұқсас, алайда табиғаты 
өзгеше бір кейіпкер – жалмауыз кемпір. Жалмауыз кемпір мыстан кемпірмен 
ұқсас, сабақтас мифтік кейіпкер болғанымен екеуін екі бөлек кейіпкер 
ретінде қарастыратын боламыз. Бір кездері түркі халықтары фольклорындағы 
осы кейіпкерді Г.Н. Потанин «жал ˗ маус» деп бөліп жіктеген көрінеді. 
Біздіңше бұл «жалмаған ауыз» деген сөздердің тіркесінен құралып келіп, 
уақыт өте келе тілдік заңдылықтарға байланысты қысқара түскен атау. Яғни, 
атау беруге де мән артқан ежелгі түркілердің адамды да, ит˗құсты та жалмап 
жейтін, азық ететін құбыжық бейнені сипаттауынан туған атау. Осы бір 
кейіпкер туралы Р.Әлмұханова: «Ол жалмауыз кемпір атанудан бұрын, 
нақтырақ айтқанда, кемпір бейнесінде көрінгенге дейін құбыжық кейпінде 
болғанын ертегілерден байқауға болады» [1, 148 б.], – дейді. Солай болуы да 

бек мүмкін. Осыған байланысты мыстан мен жалмауыздың кейіптері екіге 
жарылады. Ал, жалпы алғанда кейбір ертегі мен эпостарда бұлар бірдей˗ақ 
суреттеліп жатады. Дегенмен, көп жағдайда жалмауыз кемпірдің 
құбыжықтық бейнесі, алапат күштері, ғайыптан бітімін өзгерте алуы, аңша 
жортуы, адамша сөйлеуі басым айтылады. Оның алғашында мүсәпір кемпір 
бейнесінде көрінуі, артынша демде құбыжық қалпына алмасуы нанымды 
суреттеледі. Қазақ фольклорында жалмауыз кемпірді алдымен «Ер Төстік», 
«Алтын сақа» ертегілерінен таныдық. Ер Төстікте батырдың әкесі Ерназар 
інгенін іздеп жүріп жалмауызға жолығады. Тап беріп ұстап алған оған мені 
жеме, баламды же деп құтылады. Сөйтіп Төстіктің аңшылыққа шыққанда 
тастамайтын жанқайрағын қалдырып, осыны алуға келгенде ұстап аларсың 
деп серт байласып, жөнімен кетеді. Осындағы бір қызық оқиға егеуді алып 
қашқан Ер Төстік пен Шалқұйрыққа ыза болған жалмауыз жерді қақ айырады 
да, Төстік жер асты әлеміне түседі. Осыдан соң жалмауыз жер беті мен жер 
асты өткелін күзеттіріп қояды. Осындағы айқын танылған дүние – жоғарыда 
сөз еткен жалмауыздың алапат күші болып шығады. 

«Алтын сақада» жалмауыз өкпе боп суда жүзіп жүреді де, таяқпен түртіп 
қалғанда лезде жалмауызға айналып шыға келеді. Мұнда оның екінші бір 
қыры, ғайыптық күші танылады. 

Жалмауыз кемпірдің мекеніне қатысты С.Қасқабасовтың жалмауыз бен су 
асты әлемін байланыстыра қарастырған пікірін келтіре отырып және де 
жалмауызға ұқсас антикалық мифтік кейіпкерлермен салыстырмалы 
типологиялық зерттеу жасай отырып, Р.Әлмұханова былай деп ой қорытады: 
«Осылайша жалмауыз кемпір мен антикалық мифтік кейіпкерлер – Хариба, 
Кирка, Калипсо, Сирен – бәрінің мекенінде ұқсастық орын алған, ол ұқсастық 
су немесе су жағасындағы жартастағы қалың орман және өздері иелік ететін 
сарай, өзі қорғайтын әлемі бар екеніне көз жеткіземіз» [1, 150 б.]. 

Жалмауыз алғашында жан˗жағын тұтас жалмаған құбыжық ретінде 
дүниеге келіп кейін кемпір бейнесін қосақтаған кейіпкер дедік. Фольклорлық 
шығармалардың ең көне деп табылған жанрларымен бірге жасап келе жатыр.  

«Дотан Құбақанбайұлы» жырында үлкен оқиғаның тууына негіз болатын 
жалмауыз кемпір екенін білеміз. Дотан қалың ұйқыға кеткенде оның қырық 
бауырын жалғыз жалмауыз жұтып қояды. Нәтижесінде Дотан бауырларын 
өлімнен арашалау үшін амалсыздан жалмауызбен келісімшартқа отырады. 
Оқиғаны қысқаша баяндасақ: алдымен Дотан мен оның бауырлары қойшы 
сілтеген қалың тоғайға келіп, шаршаған соң ұйқыға кетеді. Осы сәтте адам 
иісін сезген жалмауыз суретке енеді: 

Жағалай келіп түсті ол ағашқа,  
Жұпар жағып аңқытып қара шашқа. 
Миуа жеп, баршасы жатып қалды,  
Аттарын байлап-байлап қойды басқа. 
Бәрі бірдей паңдықпен ұйықтап жатыр, 
Тіккені бастарына алтын шатыр.  
Иісін адамзаттың алғаннан соң,  
Бұларға бір жалмауыз келе жатыр. 
Білмейді ұйықтап жатып жалмауызды,  
Жұтқалы балаларға салды ауызды.  
Жалғыз жатқан қалыпты Дотан аман,  
Өзгесін, бәрін жұтты ұғыл, қызды [2, 124 б.]. 

Осында «Дотан Құбақанбайұлы» мен классикалық «Алпамыс батыр» 
жырын ұқсастыратын эпизод бар екенін көреміз. Алпамыстың тұлпары 
Байшұбардың арам пиғылды мыстанды сезіп, қос аяқтап тепкеніндей, 
Дотанның астындағы ат та жалмауызды тебеді. Жырдағы осы жолдарды 
келтіре кетуді жөн көрдік: 

Жалмауыз балаларға келіп қалды,  
Бір сұмдық балаларға болып қалды.  
Бір ұртына өзгесін тығып тұрып, 
Қасына Дотан бала жетіп барды.  
Баланы ұйықтап жатқан көрді сонда, 
Қайран боп нұсқасына тұрды сонда. 
Жұтайын деп баланы келгенінде,  
Тай теуіп жалмауызды қалды сонда [2, 124 б.]. 
Қос жырда да жаман күшті сезіну тұлпарға жүктелген. Бірақ, батырлар 

бейнесі әртүрлі болып келеді.  
Дотан ағайын-бауырдың амандығы үшін кемпірдің дегеніне көнеді. 

Осылай жеті жылдық сапарға аттанады. Жеті жылдан соң қайтып келгенде 
мың сан жауды қырған батыр мен оның бір өзі жүз кісіге татырлық қуатты 
жолдастары жалмауызды өлтіруге бірден әрекеттенбейді. Мұнда 
жалмауыздың күш˗қарымы танылады. Жолдастар енді бірлесіп кемпірді 
алдамақшы болады. Ол үшін желаяқ қалыңдық кейпін жамылып барып, 
батыр кеткен соң қашады. Бірақ, бір таңғаларлығы аяқтыдан алдына жан 
салмайтын желаяқ жалмауызға келгенде шаң қауып қаларлықтай суреттеледі. 
Қуып жеткен жалмауызды мерген атып құлатады. Осында бір түйеріміз 
сондай қуатты жалмауыз жеті жылдық сапарға өзі˗ақ аттанып, ұлына 
қалыңдықты өзі алып келуге дәрменді. Тек, кейіпкер оған бармайды. Ол үшін 
өз ісіне өзгені жегу әлдеқайда оңай. 

Осы секілді жырдағы жалмауыздың мифтік, архаикалық бейнесі толық 
ашылатын жырлардың бірі – «Құламерген». Мұнда батырдың әйелін ақ 
жолдан тайдырып, көп ретте қиындық әкелуші мыстанның шешесі бар. Ол – 
жеті басты жалмауыз. Яғни, мифтік түсініктен біршама алшақ алынған әуелгі 
кейіпкер мыстанның қылмыстарын еңсерген батырларға жаңа қиындық тап 
болады. Ол мыстан секілді құр айламен, жасырын соғыс жүргізетін кейіпкер 
емес. Ол енді ашықтан˗ашық соғыс салады, керемет айбатын көрсетіп, 
жекпе˗жекке шақырғандай болады. Мұнда, әрине, оған себеп жоқ емес. 
Құламергеннің ұлы Жоямерген өлтірген Орақ батыр жалмауыздың баласы 
болып шығады да, жалмауыз ашуға мінеді. Бұлғар шаһарының бір уақытта 
тап берген үш жүз батырын жеңген Құламерген жан сауғалап қашады.  

Қорыта айтқанда, мақалада жалпы мифологияда кең тараған «кеңістік» 
ұғымының категориялары жіктеліп, мифтік бейнелер шығармалардағы нақты 
мысалдар негізінде жан-жақты сараланды. Мифтік кейіпкерлердің 
шығармадағы кездесетін орнына, оқиға желісі өрбитін кеңістігіне қарай 
ерекшеліктері айқындалды. Эпостардағы мифтік кейіпкерлердің жағымды 
және жағымсыз категориялары ғылыми тұрғыдан одан әрі терең зерттеле 
түсті. Аталған кейіпкерлердің жырда сипатталатын мекендері мен оқиға 
желісі суреттелетін кеңістік те ескерілді.  

Даутова Г.Р., Султан Е. 

МИФИЧЕСКИЕ ПЕРСОНАЖИ В КАЗАХСКОМ ФОЛЬКЛОРЕ: 
МЫСТАН КЕМПИР И ЖАЛМАУЫЗ 

В статье подробно анализируются мифические персонажи казахского 
фольклора, встречающиеся в сказочных, эпосных жанрах, в зависимости от 
занимаемой должности, пространства в сюжете. В связи с этим были учтены 
и роль мифических персонажей, описанные в сюжете событий. В 
архаических эпосах анализируются наиболее часто встречающиеся образы 
мыстан кемпир, Бабы-Яги, Великана. 

Ключевые слова: фольклор, миф, мифические персонажи, эпос, 
архаический эпос, георические эпосы, образ, функция 

*** 
Dautova G., Sultan Y. 

MYTHICAL CHARACTERS OF KAZAKH FOLKLORE: MYSTAN 
KEMPIR AND ZHALMAYUS 

The article analyzes in detail the mythical characters of Kazakh folklore, found 
in fairy-tale, epic genres, depending on the position, space in the plot. In this 
regard, the role of mythical characters described in the plot of the events was taken 
into account. In archaic epics analyzed the most common images of the Mystan 
kempir, Baba Yaga, the Giant. 

Keywords: folklore, myth, mythical characters, epic, archaic epic, heroic epics, 
image, function. 

ТҮРКІ ХАЛЫҚТАРЫНЫҢ МИФТІК ТАНЫМЫНДАҒЫ  

ЖЫЛАН ЖӘНЕ ҮКІ ТОТЕМІ 
 

Аңдатпа. Мақалада тотемдік түсініктерге қатысты культтік 
сөздердің лексика-семантикалық топтары және түркі халықтарының 
мифтік танымындағы жылан, айдаһар, үкі тотеміне қатысты мәліметтер 
негізінде жете талданған. Зерттеудің нәтижесі бойынша жылан-айдаһар 
және үкі тотеміне байланысты мақал-мәтелдер де, діни наным-сенімдер де, 
ырымдар да түркі халықтарының арасында кездесетіндігі тілдік-танымдық 
модел арқылы көрсетеді. Әр ұлттың өз ғаламның тілдік бейнесі бар, себебі 

